
Aqqaluaq B. Egede 
 

 

Affissornikkurt ingerlatsiviup atugarisai aaqqissugaaneralu pillugit apeqquteqaat 

aallaavigalugu oqallinnissamik siunnersuut. Ullumikkut pisortaqarfeqarnikkut 

aaqqissugaanerput nukissanik atuiffiulluarlunilu inuiaqatigiit angissusaannut 

kulturiannullu naleqqussagaava. 

(Inatsisartunut ilaasortaq Naaja H. Nathanielsen, Inuit Ataqatigiit) 

 

Aallaqqaasiullugu oqartariaqarpoq, nunatsinni allaffissornikkut naleqqussaanissaq 

avaqqunneqarsinnaanngilaq. Allaffissornikkut naleqqussaanissaq Namm. Oqartussat aamma 

kommunit akornanni pingaarnertut nalilersuiffigineqarnissaat pisariaqavippoq. Allatut 

oqaatigalugu, pisariaqarpoq allaffissornermut aningaasartuutit innuttaasut atugaannut 

toqqaannarnerusunut aningaasaliissutaanissaat. 

Siunissaq ungasinnerusoq eqqarsaatigalugu allaffissornikkut periusissiornissaq 

pisariaqartipparput. Pisariaqartitsineq erserpoq nunatta namminiilivinnissaa siunertaralugu 

Namminersorneq Pillugu Inatsimmi oqartussaaffiit akisussaaffiit suliassaqarfiillu 

naalagaaffimmiit angerlaanniagassavut unamminartuupput. Ingerlatsinermut 

aningaasartuutit annertuut pisariaqartinneqartussaapput, suliffinni ineriartorfiunngitsunik 

isaatitsiffiunngitsunik atugassiaasut. 

Kisianni, kina oqarpa nunarput aatsaat Namminiilivissasoq akisussaaffiit oqartussaaffiillu 30-

it sinnerlugit amerlassusillit nunatsinnut angerlaanneqarpata. Allatut oqaatigalugu 

imaappoq, kina oqarpa Namminiilivissinnaasugut aatsaat naalagaaffeqatitta ingerlatsinerata 

asserpiaanik suliassaqarfinnik ingerlatsilerutta. 

Pissutsit immini ersersippaat nunatsinni pisortat allaffissornermut aningaasartuutaat 

inuiaqatigiit sullinneqartut amerlassusaannut naapertuutinngitsut. Aamma aningaasartuutit 

annikillisartariaqartut. Inuit Ataqatigiit pingaartilluinnarparput Namminersorlutik Oqartussat 

kommunillu akunnerminni eqaatsumik sullisseriaatsimik, minnerunngitsumillu innuttaasunut 

nunatsinni akikinnerusumik ingerlatsinissaq siunertaralugu 

suleqatigiissitaliortoqartariaqartoq. 

Tassami nunatsinni allaffissornikkut pisut aamma pisariaqartitat allanngortinneqassappata 

oqaluttarfik manna kisiat aqqutigalugu ajornavippoq. Avaqqunneqarsinnaanngilaq 

suleqatigiissitamik pilersitsilluni siunnersuuteqartup oqallisissiatut ittumut 

isummersorsinnaanissatsinnut sakkussanik pissarsinissarput. 

Allaffissorneq millisarneqassasoq tamatta isumaqatigiissutigisinnaavarput. 

Piviusunngortitsinissarli angujumagutsigu suliassaq naalakkersuinikkut tunuliaqutsigaalluni 

aallartinneqassasoq Inuit Ataqatigiit kaammattuutigaarput. Misissuineq 

pisariaqartitsinermut nalilersuutaasoq Inatsisartut Naalakkersuisullu aalajangernissaminnut 

tunngavissatut amigaatigaat. Oqaaseqaat naggaserlugu Inuit Ataqatigiinniit 

kaammattuutigisagut innersuussutigaakka. 

 


